ՀԻՄՆԱՎՈՐՈՒՄ 
«Հայաստանի Հանրապետության կառավարության 2002 թվականի մայիսի 11-ի N 498 որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) ընդունման անհրաժեշտության վերաբերյալ

1. Ընթացիկ իրավիճակը և իրավական ակտի ընդունման անհրաժեշտությունը 

Հայաստանի Հանրապետության հողային օրենսգրքի 7-րդ հոդվածում 03.10.2013թ.   ՀՕ-109-Ն, 01.03.2011թ. ՀՕ-61-Ն, 23.06.2011թ. ՀՕ-228-Ն, 30.07.2021թ. ՀՕ-313-Ն օրենքներով կատարվել են լրացումներ և փոփոխություններ: Արդյունքում պարզեցվել են գյուղատնտեսական արտադրական օբյեկտների` ջերմոցային, անասնապահական, թռչնաբուծական, պտուղ-բանջարեղենի սառնարանային պահպանության, գյուղատնտեսական արտադրանք վերամշակող տնտեսությունների, ոռոգման նպատակով մինչև 100 հազար խորանարդ մետր ծավալով ջրավազանների կամ ձկնաբուծական արհեստական լճակների կառուցման համար հատկացվող` քաղաքացիների կամ իրավաբանական անձանց սեփականություն հանդիսացող հողամասերի նպատակային նշանակության փոփոխելը` արդյունաբերության, ընդերքօգտագործման և այլ արտադրական նշանակության օբյեկտների նպատակային նշանակության:
[bookmark: _GoBack]Մասնավորապես՝ գործող ՀՀ հողային օրենսգրքի 7-րդ հոդվածի 15-րդ մասի պահանջներով, քաղաքացիների կամ իրավաբանական անձանց սեփականության իրավունքով պատկանող հողամասերում, այդ թվում նաև բնակավայրերի հողամասերում, գյուղատնտեսական արտադրական օբյեկտների կառուցման համար հողամասերի մակերեսի չափ սահմանված չէ:
Հայաստանի Հանրապետության կառավարության 2002թ. մայիս 11-ի N 498 որոշմամբ հաստատված ցանկում ընդգրկված համայնքներում սահմանափակվում են 150 քառ. մետր կառուցապատման ընդհանուր մակերեսով բնակելի կառուցման և 300 քառ. մետր գյուղատնտեսական արտադրական օբյեկտների կառուցման հնարավորությունները, ինչը խոչընդոտում է գործարար միջավայրի բարելավմանը, գյուղատնտեսական մթերքների վերամշակող ձեռնարկությունների ստեղծմանն ու ընդլայնմանը, մասնավորապես՝ ՀՀ կառավարության 27.11.1998թ. N 756 և 17.11.1998թ. N 713 որոշումներով հաստատված լեռնային, բարձրլեռնային և սահմանամերձ բնակավայրեր ընդգրկող և հաստատված գլխավոր հատակագծեր չունեցող համայնքներում:




2. Առաջարկվող կարգավորման բնույթը

Առաջարկվում է ՀՀ կառավարության 2002թ. մայիսի 11-ի N498 որոշմամբ սահմանված՝ առնվազն մեկ հեկտար մակերեսով գյուղատնտեսական նշանակության հողամասերում նպատակային նշանակության փոփոխության ընթացակարգի ազատականացումները տարածել հաստատված գլխավոր հատակագծեր չունեցող համայնքների համար (որտեղ սահմանված չեն համայնքի տարածական զարգացման հիմնական ուղղությունները):
Կարգավորման բնույթը հանդիսանում է ՀՀ կառավարության 2002թ. մայիս 11-ի N 498 որոշմամբ հաստաված ցանկի ուժը կորցրած ճանաչելը:
Սահմանված այն դեպքերը, երբ նպատակային նշանակությունը համարվում է փոխված, «համայնքի ղեկավարի կողմից որոշում ընդունելուց հետո» փոխարինվել է «համայնքի ավագանու կողմից որոշում ընդունելուց հետո»՝ համապատասխանեցնելով ՀՀ հողային օրենսգրքի 3-րդ հոդվածի 1-ին մասին՝ «տեղական ինքնակառավարման մարմինները սահմանում և փոփոխում են հողերի նպատակային և գործառնական նշանակությունը` կառավարության սահմանած կարգով» և 29-րդ հոդվածի 4-րդ մասին՝ «հողերի օգտագործման սխեմաներն օրենսդրությամբ սահմանված կարգով հաստատում է համայնքի ավագանին»:

3. Ակնկալվող արդյունքը

Ներկայացված նախագծով նախատեսվող իրավաիրացնող կարգավորումների ընդունման արդյունքում կվերացվի քաղաքացիների կամ իրավաբանական անձանց սեփականություն հանդիսացող հողամասերի նպատակային նշանակության փոփոխելու սահմանափակումները հաստատված գլխավոր հատակագծեր չունեցող համայնքներում մինչև 150 քառ. մետր կառուցապատման ընդհանուր մակերեսով բնակելի և 300 քառ. մետր գյուղատնտեսական արտադրական օբյեկտների կառուցման համար հողհատկացում կատարելու դեպքում:

Որոշման ընդունումը կնպաստի գործարար միջավայրի բարելավմանը համայնքներում՝ գյուղատնտեսական մթերքների վերամշակող ձեռնարկությունների ստեղծմանը, ինչպես նաև համայնքներում հաշվառված և փաստացի բնակվող երիտասարդ ընտանիքներին բնակարան ձեռք բերելուն, ինչը կհանգեցնի նաև համայնքների բնակիչների սոցիալական հարցերի լուծմանը և վերջիններիս կենսամակարդակի բարձրացմանը:

4. Նախագծի մշակման գործընթացում ներգրավված ինստիտուտները և անձինք:

Նախագիծը մշակվել է ՀՀ տարածքային կառավարման և ենթակառուցվածքների նախարարության կողմից: 

5. Կապը ռազմավարական փաստաթղթերի հետ․Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ․

Նախագիծը չի հակասում Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ» փաստաթղթերից։
6. Հայաստանի Հանրապետության կառավարության որոշման նախագծի ընդունման առնչությամբ այլ իրավական ակտերի ընդունման անհրաժեշտության մասին 
«Հայաստանի Հանրապետության կառավարության 2002 թվականի մայիսի 11-ի N 498 որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունումը այլ իրավական ակտերի ընդունում կամ փոփոխություն չի առաջացնում:

7. Կառավարության որոշման նախագծի ընդունման կապակցությամբ Հայաստանի Հանրապետության կառավարության որոշման նախագծի կապակցությամբ Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին

	Նախագծի ընդունման կապակցությամբ լրացուցիչ ֆինանսական միջոցների պահանջ չի առաջանում, իսկ Հայաստանի Հանրապետության պետական բյուջեի եկամուտներում և ծախսերում փոփոխություններ չեն սպասվում:


